Ырыа уонна уӈкүү оҕо этнографическай ансамбыла, уус-уран холобур буолар коллектив „Амма чэчирэ“ 30 сыла
Быйыл „Амма чэчирэ“ ырыа уонна үнкүү о5о этнографическай ансаамбыла тэриллибитэ 30 сылын бэлиэтиир. Ансамбыл Аммаҕа пионердар дьиэлэригэр  САССР, РФ культуратын, үөрэҕириитин туйгуна Ольга Петровна Иванова – Сидоркевич уонна САССР культуратын туйгуна Гелярий Владимирович Сидоркевич көҕүлээһиннэринэн тэриллибитэ. Ансамбыл репертуарыгар тылынан уус-уран айымнньы (олоӈхо, угэ, чабырҕах, тойук, норуот ырыалара, хомуска сахалыы матыыптар, оһуохай), саха сирин мелодистарын, композитордарын ырыаларын толоруу, музыкальнай театральнай туруоруулар, испиэхтээхтэр, остуоруйалар бааллар. Сахалыы инструменнартан дүӈүрү дьаҕаны, табыгы, күпсүүрү, хомуһу туьаналлара, Гелярий Владимирович баяӈӈа доҕуһуоллуура. Сахалыы айылҕа тыаһын-ууһун бэйэлэрэ үтүктэн ырыаларын, үӈкүүлэрин  туспа тыынныыллара. 

О5о-аймах эрэ барыта ансаамбылга дьарыктанан,  киэн туттар Амма өрүспүтүн харыстыыр сыаллаах-соруктаах үгүс экологическай экспедициялары тэрийэн Амма өрүһүнэн хаста да устубуттара.   Хотуйа үрэ5и чөлүгэр туһэриигэ сүрдээх киэӈ уонна дириӈ ис хоһоонноох үлэни ыыппытара.  Хас биирдии көлүөнэ ыччаты төрөөбүт дойдуларыгар бэриниилээх, ханна да сырытталлар кининэн киэӈ тутта кэпсиир,  төрүт  культуратын көрдөрөр дьон буола улааталларын салайааччылар ситиспиттэрэ. Араас омук дойдуларынан тэлэһийэн „Амма чэчирэ“ ансамбылы аатырыан аатырбыта, суон сурахтаммыта.  

 Ансаамбыл 30 сыллаах историятын саамай уһулуччулаах тугэннэриттэн уонна бүгүӈӈү куннэ  үлэтин-хамнаһын туһунан ансамбыл уус-уран салайааччытынаан Вера Геляриевна Шилованы кэпсэттибит:
- Ансамбыл историятыттан кылгастык сырдатыан дуо?

Амма чэчирэ ансаамбыл 1980 сыллаахха күһүн тэриллибитэ. Ол кэмӈэ Амматааҕы пионердар уонна үөрэнээччилэр Дьиэлэрин директорынан  Ольга Петровна Иванова – Сидоркевич анаммыта. Кини ырыа, үӈкүү, фольклор уус-уран ааҕыы куруһуоктарын уонна „Пламя» агитбригада оҕолорун түмэн, „Амма чэчирэ“  ансамбылы теруттээбитэ. Оҕолор ансамбылга үөрэ-көтө дьаныардаахтык дьарыктанан, айар үлэҕэ кыттыһан барбыттара. Ол түмүгэр 1983 сыллаахха  Бүтүн Союзтааҕы "Веселые нотки" оҕо айымньытын Киин телевидениятын куонкурсугар кыттан үрдүк ситиһиилэнэн кэлбиттэрэ. 

Мантан  ыла 15 сыл устата ансаамбыл Киин телевидение кэнники ОРТ   1-кы канаалын  редакциятын кытары ыкса үлэлэһиитэ саҕаламмыта. Оҕолор бэйэ-бэйэлэригэр сиэрдээх сыьыаннара, түмсүллээх буолуулара үрдүк таһымнаахтык сыанаҕа оонньуулларыгар көмөлөһөрө. Араас таһымнаах күрэхтэргэ ситиһиилээхтик кыттыыларын түмүгэр  1988 сыллааха  ансамбыл "Уус  уран холобур буолар коллектив " ааты ыларыгар олук буолбута.
- Амма Чэчирэ иитэр-үөрэтэр программата туохха тирэҕирэрий?

Ансаамбыл сүрүн сыала-соруга оҕону айымньылаах үлэҕэ кыттыһыннаран үөрэтэн, сайыннаран иитэн таһаарыы буолар. Отут сыл устата ансаамбылга тыһыынчаттан тахса оҕо дьарыктанан таҕыста. Оҕолор оскуоланы бүтэриэхтэригэр дылы ансаамбылга дьарыктаммыт холобурдара элбэх. Олортон үгүстэрэ сценаҕа тахсар эрэ сатабылларыттан ордук ансаамбыл общественнай үлэтигэр кыттыылара буолар. Бүтүн Союзка, Аан дойдуга төрөөбүт дойдуларын айылҕатын экологиятын көмүскэспиттэрэ,  историяҕа ханна да хатыламматах холобур буолуон сөп. Айылҕа харыстабылыгар тылынан эрэ буолбакка чахчы суолу хаалларар үлэни тэрийии  онно   оҕону кытыннарыы бу ансамбыл программатын сүрүн иитэр-үөрэтэр хайысхалара буолар. „Амма чэчирэ“ 5 сыллаах программатынан үӈкүүгэ, ырыаҕа, фольклорга уһуйулуллубут оҕо өбүгэ үгэстэрин ытыктыыр, төрөөбүт дойдутун историятын билэн  үүнэр-сайдар, улаатар. 
- Ансаамбыл билиӈӈи састаабар хас оҕо киирэрий?

Ансаамбыл билиӈӈи састаабыгар 40 оҕо баар,  олортон сценаҕа тахсар кыахтаах оҕото – 30.  „Амма чэчирэ“ былырыыӈӈы үөрэх сылыгар Бүлүү куоратыгар „Танцует молодость Вилюя“ республиканскай таһымнаах күрэххэ 1 миэстэни ылан Грецияҕа норуоттар икки ардыларынааҕы фестивальга кыттар быраабы ылбыппыт. „Эҕэрдэ сандал саас!“ республиканскай фольклорнай фестивальга лауреат буолбуппут. Сайын от ыйыгар Грецияҕа норуоттар икки ардыларынааҕы фестивальга кыттан „Лучшая композиция песни и танца“ номинацияҕа 2 миэстэ. Хорватияҕа “Жемчужина Европы“ норуоттар икки ардыларынааҕы фестивальга лауреат үрдук аатын сүгэн кэлбиппит. Оҕолор араас сиргэ сылдьан биир саастыылаахтарын кытта билсибиттэрэ, атын омук культуратын билбиттэрэ, бэйэлэрин төрүт культураларын, фольклордарын көрдөрөн, кэпсээн, ыллаан-туойан үөрбүттэрэ-көппүттэрэ, дойдуларынан киэӈ туттубуттара. Греция, Хорватия куораттарыгар сылдьан дуоһуйа сынньаммыттара, ол эрээри төрөөбүт дойдуларын, саха сирин туохха да тэӈнэммэт абылаӈнаах күүстээҕин итэҕэйбиттэрэ. 

 - Ансаамбыл этнографическай тутула туохха сытарый?
Ольга Петровна ансамбылы хара маӈнайгыттан сахалыы тыыннаан тэрийбитэ. Холобур кинилэр аӈардас ырыанан-үӈкүүнэн эрэ дьарыктанар кыахтаахтара.  Ол эрээри дойдутугар бэриниилээх салайааччы ансамбыл этнографическай тутуллаах буоларын ситиспитэ.  Сахалар уонна саха сиригэр баар омуктар төрүт культураларын оҕолорго үөрэтэн, туттар малларын-салларын туһанан, таӈастарын-саптарын тиктэрэн атын дойду: Москва, Мальта,  Венгрия,  Украина,  Греция   көрөөччүлэригэр музыкальнай туруоруулар нөӈүө тиэрдибитэ. 

· Билиӈӈи оҕо дьоҕурун  сайыннарыыга, бэйэҕит үлэҕит опытыттан холобурдарда аҕалын. 
Ансамбылга оҕо дьоҕура бары өттүнэн сайдар.  Бастакы сылларыгар оҕо биир хайысханы тутуһан  дьарыктанар, онтон иккис сылыгар ырыанан, фольклорунан үлүһүйэн барар. Холобур, үӈкүүһүт оҕо ыллыыр,  хомуска оонньуур буолар.  Ансамбль репертуарынан   музыкальнай остуоруйалары, испэктээкиллэри туруорабыт. Оҕолор сценаҕа кэтэр көстүүмнэрин киэргэтээһиӈӈэ, реквизит оӈоруутугар кыталлар.  
· Ансамбль биир тыыннаах, биир санаалаах, түмсүүлээх буолуутун эһиги тугунан ситиһэҕитий?

 Билиӈӈи кэмӈэ оҕолор ордук бэйэлэрин эрэ иннилэрин көрүнэр курдуктар,  ол иһин түмсүүлээх буолалларыгар элбэхтик араас күрэхтэргэ кыттыы, саас, сайын айылҕаҕа бииргэ сынньаныы, элбэхтик бэйэ-бэйэни кытта алтыһыы, араас темаларга аһаҕастык кэпсэтии, итэҕэстэри ырытыы буолар дии саныыбын уонна иитээччи иитиллээччитин кытары бэйэ-бэйэлэригэр эрэнэр буоллахтарына бу коллективы тутарга сүрүн күүс буолар.

· Ансамбль урукку үгэстэрин билигин тутуһаҕыт дуо? 

Урукку үгэстэри тутуһа сатыыбыт. Ол гынан баран кистээбэккэ этэр буолахха, салайааччы уларыйдаҕына сүрдээх элбэх киһи хараҕар көстүбэт үлэ ньымалара , үгэскэ киирбит сыһыан сүтэр эбит диэхпин сөп. Ол гынан баран выпускниктары атаарыы, бүтэрэн барбыт оҕолору кытары көрсүһүү, кинилэри кытары ситими тутуһуу билигин да баар. 
· Төрөппүттэри кытта үлэҕит хайдаҕый?

Төрөппүттэр бастатан туран оҕо талбыт эбии үөрэхтээһин дьарыгын биһириирэ уонна өйүүрэ наада. Төрөппүт оҕо ханна эрэ барар-кэлэр буоллаҕына уонна көстүүмнэри тиктэрэргэ үбүнэн-харчынан көмөлөһөрө ансамбыл үлэтигэр олус суолталаах. Төрөппүт оҕотун талбыт дьарыгын өйөөбөтөҕүнэ оҕо инникитин сайдарыгар мэһэйдэри үөскэтэр.
·  Билиӈӈи оҕо интэриэһин тардарга ансамбльга туох нааданый?

Билиӈӈи кэмӈэ оҕону компьютернай оонньуулартан, бириэмэни көӈүл-босхо атаарыыттан ансабльга угуйар уустугуран эрэр. Интэриэһи Россия иһинэн уонна Аан дойдутааҕы фестивальларга кыттан , гострольга элбэхтик сылдьан оҕо интэриэһин тардыахха сөп.  
· „Амма Чэчирэ“ этнографическай хайысхалаах буолара билиӈӈи кэм чөл   конкуренциятыгар туох сонун, саӈа киллэриилэрдээҕий ?

Ансамбль этнографическай хайысхалааҕын көрдөрөр саӈа композициялары туруорар санаалаахпыт. Олох саӈа сүүрээни үөскэтэр сонун киллэриилээх буолуо диэн эрдэтэттэн этэр кыаҕым суох.

· Ансамбль үлэтигэр көрсөр проблемалара.

Хаһан баҕарар үлэлиир буолахха проблема үөскээн  иһэр. Бастатан туран уолаттар фольклорга, ырыаҕа-тойукка, үӈкүүгэ кыргыттардааҕар аҕыйахтык дьарыктаналлара көстөр. Уол оҕо кыра сааһыттан спортка ордук дьулуһар,   төрөппүттэр да ону өйүүллэр,  ол иһин ырыа-үӈкүү эйгэтигэр сыстар уол оҕо аҕыйах. Ансамбыл кэлэр-барар ороскуотугар, көстүүмүгэр үп-харчы тиийбэт. Аныгы кэмӈэ  оҕо  оскуолаҕа үөрэнэр программата кэӈээн, эбии дьарыкка сылдьар бириэмэтэ аҕыйаата ол эмиэ көрдөрүүгэ охсор, кыһалҕаны үөскэтэр.
· Ансамбльга  урукку кэмцэ дьарыктаммыт выпускниктарын кытта сибээскит хайдаҕый? Эһиги санааҕытыгар манна дьарыктаммыттарын олохторугар туһаммыттара туохха көстөрүй?

Биһиэхэ иитиллэн тахсыбыт оҕолор республика араас муннуктарыгар үлэлии-хамсыы  сылдьаллар. Олоххо бэйэлэрин булуналларыгар төһүү күүс буолбута. Холобура Оля Сидоркевич Москватааҕы Дуров аатынан театр үлэһитэ,  Ира Кузьмина опера уонна балет театрын артыыьа, Марина Корнилова үүнэр көлүөнэ театрын актрисата, Маша Михайлова культура колледжын преподавателя, Маша Слепцова  Е.Ярославскай аатынан музей научнай үлэһитэ, Күннэй Иванова С.Зверев аатынан үӈкүү театрын артыыһа о.д.а. Выпускниктарбыт ситиһиилэриттэн үөрэбит, дьоллонобут.
   - Ансамбль салҕыы сайдарыгар туох баҕа санаалааххытый ?

Салгыы сайдар суолбутун төрүттээччибит О.П.Иванова – Сидоркевич олугун оӈорон хаалларбыта. Кини „Оҕо музыкальнай театра“ диэн проект-дакылаат суруйбута. Ол проегы олоххо киллэрии 2007 сыллаахха саҕаламмыта. Биһиги коллектив бүтүннүү турунан Д.Наумов суруйбут „Дьүкээбил уонна Кустук Куо“ испиэхтээҕин туруорбуппут ол иһин театр үлэтин салгыы сайыннарар санаалаахпыт. Ансамбыл сайдар саҕахтарын оҕолор түстүүллэр. 
           
Вера Гелярьевналыын кэпсэтэн баран,  айар үлэтигэр, күүстээх санааны, былааннаабыт үлэн туола турарыгар баҕарабыт. 
Кэнчээри ыччаппыт олоҕу кытта тэӈӈэ хардыылыырыгар сөптөөх усулуобуйа тэриллэрэ ирдэнэр. Эбии үөрэхтээһин көрүӈнэригэр дьарыкка оҕолору угуйуу билиӈӈи кэмӈэ туһунан уустуктардаах буолла, ол гынан баран педагогтар сонун хайысхалары тобулан оҕолор дьоҕурдарын сайыннараллар. 
   
„Амма чэчирэ“ ансамбыл муус устар 2 күнүгэр 30 сыллаах үбүлүөйүн бэлиэтиир  дьоро  күнэ буолар.  Инникитин ансамбыл айымнньылаах үлэтигэр ситиһиилэри, саӈа арыйыылары, үрдүк чыпчаалары дабайан саха сирин аатырда, сураҕырда турун. Амма чэчирэ,  махтал эйиэхэ, сайда тур, чэлгийэ, тупса тур, мичийэ...
Балаһаны бэлэмнээтилэр: О.П.Иванова-Сидоркевич аатынан Амматааҕы оҕо айымнньытын дьиэтиттэн Александра Егорова, Феврония Скрябина.










